
EZIN   JASAN   JASANGARRITASUN   ENERGETIKOA  
 
Zer  duzue  nahiago,  lazkaotarrok,  EH  Bilduk,  hatz  erakusleaz,  bete  gabeko  legeak  eta  ebazpenak              
seinalatzea   ala   bete   behar   diren   horiek   betetzen   elkarlanean   PNVrekin   lan   egitea?  
 
Adibidetarako  balio  du  joan  den  otsaileko  Osokoan  Jasangarritasun  Energetikoaren  Legea  ezin            
jasanak.  Zehatzago  esanda,  Lazkaoko  Udal  Gobernuak,  alkateak  eta  bere  taldeak,  jasanezin  iritzi             
diete  EH  Bilduk  Osokorako  idatziz  egin  zizkien  8  galderei.  Jasangarritasun  Energetikoaren  Legeak             
hainbat  betekizun  ezartzen  dizkie  Tokiko  Gobernu  guztiei,  besteak  beste,  Lazkaoko  Udalari.            
Betekizun  horietako  batzuk  Legea  indarrean  sartu  zenean  bertan,  2019ko  otsailaren  28an  bete             
beharrekoak   ziren,   eta   besteak,   handik   urtebetera,   hots,   2020ko   otsailaren   28an.   
 
Duela  bi  hilabeteko  Osokoan  (2019ko  abendukoan)  egin  genizkien,  lehenengoz,  lege  honi  buruzko             
iruzkin  eta  ohartarazpen  batzuk.  Orduan  alkateak,  ohi  duen  irribarre  zalantzakorraz  (ironia?,  umorea?,             
prepotentzia?),   hala   esan   zigun:   “lasai   egon   zaitezte,   udal   honek   legea   beteko   du!”.   
 
Etorri  da  legea  beteta  egon  beharreko  eguna,  2020ko  otsailaren  28a,  eta  egin  dizkiegu  galderak               
idatziz  Osokoan  erantzun  diezazkiguten.  Horretarako,  galdetu  genien  zer  aukera  genuen  Osokoan            
gure  gai  bat  sartzeko,  eta  Osokoetako  araudia  helarazi  ziguten.  Bi  data  posible  ikusten  ziren,  48                
orduko  aurretiaz  edo  96koaz  aurkez  genitzakeela  galderak.  Badaezpada,  araua  argi  ez  zegoenez,  96              
orduko  aurretiaz  sartu  genituen.  Lehenengo,  Osokorako  gai-ordena  jaso  genuenean  harritu  ginen            
gure  galderak  ageri  ez  zirelako;  ondoren,  Osokoan  bertan,  zerrendatutako  puntu  guztietan            
azkenekora  iritsi  ginenean,  galdera-erreguetara,  alegia,  “oraintxe  aterako  dute  gaia”  pentsatu  genuen.            
Baina  zer  ezustekoa,  alkateak  aipatu  ere  egin  gabe,  beragatik  Osokoa  bukatutzat  emateko  asmoa              
agertu   zuenean.  
 
Hartu  genuen  hitza;  gogorarazi  genizkion  idatziz  aurkeztutako  galderak…  Eta  erantzuna:  “teknikariak            
ari  dira  zuen  galderak  erantzuten,  eta  erantzunak  idatziz  pasako  dizkizuegu”.  Ezin  genuen  sinetsi:              
ardura  teknikariei?  eta  horixe  esateko  bederik  ere,  ez  al  genuen  erantzunik  merezi?  Zeuek  epaitu,               
lazkaotarrok,   nori   dagokion   galdera   hauei   erantzuteko   ardura:  
 
1.   Ba   al   dago   udalaren   titulartasuneko   eraikinik   egiteko   asmorik?   Hala   bada,   zer   energia  
kontsumo   izango   dute?   
2.  Udalaren  titulartasuneko  eraikin  guztiak  Euskadiko  Efizientzia  Energetikoaren  Ziurtagiriaren          
erregistroan   inskribatuta   al   daude?   Ziurtagiriak   ikusi   nahi   genituzke.  
3.   Udalak   egiletsi,   adjudikatu   edo   sinaturiko   kontratu   publikoetan   ezartzen   al   dira   klausula  
hauek:   joan-etorrien   arrazionalizazioa,   ibilgailuen   efizientzia   altua,   gas   kutsatzaileen   eta  
zarataren   murrizketa?   Azken   2   kontratu   publikoetakoak   ikusi   nahi   ditugu  
4.   Exijitzen   al   da   lizitazioetan   erositako   energiaren   %100   jatorri   berriztagarrikoa   dela?   Eta  
egokitu   al   dira   lizitazio-agiriak   enpresa   txiki   eta   ertainen   nahiz   kooperatiben   konkurrentzia  
bermatzeko?  
5.   Lazkaoko   Udalaren   energia-jarduketa   plana   ikusi   nahi   dugu.  
6.   Gaurtik   Osoko   Bilkurara   bitartean   jasoriko   Udalaren   eraikin   guztien   karga-kurben   txostena  
nahi   dugu.  
7.   Udalaren   eraikinen   iazko   energia-kontsumoaren   hilabetekako   txostena   ikusi   nahi   dugu.  
8.   Lazkaoko   Udaleko   jasangarritasun-batzordeko   kideak   zein   diren   jakin   nahi   dugu.  
 
Horra  gure  galderak!  PNVk  udalean  eman  digun  ardura  bete  besterik  ez  dugu  egin:  gobernuaren  lana                
kontrolatu  eta  fiskalizatu.  Eta  hori  oso  garbi  dute;  horretan  nahi  gaituzte,  oposizioa  egiten,              
kontrolatzen  eta  fiskalizatzen.  Guk  uste  dugu  -eta  lazkaotar  gehienok  ados  egongo  zaretela  horretan              



espero  dugu-  askoz  emankorragoa  izango  zatekeela  gure  lana  helburu  (lege)  horiek  betetzen  orpoz              
orpo   lanean   ariko   bagina   udaleko   bi   alderdiok,   PNV   eta   EH   Bildu.   


